
Wéi Recht de Koschter mat séngem Artikel am 
forum Nr. 259 hat, wou e behaapt huet, et géif net 
(nëmmen) un engem modernen Denkmalschutz-
gesetz, mä virun allem um politesche Wëlle fee-
len, et an d’Praxis ëmzesetzen, weist d’Absicht 
vum Minister, fir op Wonsch vum Kulturzen-
trum an der Neimënsterabtei di al Mauer, di han-
nert dem fréiere Prisong d’Grenz mécht mat der 	
Tréierer Strooss, ofrappen ze loossen. An dat 
géint deen eestëmmegen Avis vun der Com-
mission des Sites et Monuments, där de Minis
ter oder d’Staatssekretärin an dësem Fall grad 
su wéineg nolauschtert wi fir d’Erhale vun den 
Héichiewen zu Esch-Belval. Et freet een sech su 

lues, firwat déi Kommissioun iwwerhaapt nach do ass. Och an dësem Fall 
gëtt alt neess e wichtegt Strukturelement vum Stroossebild am Gronn 
muttwëlleg futti gemaach. Eng Strooss di zu den zwou Säiten eng kloer 
Grenz hat: di eng Säit eng Heiserzeil, di aner Säit eng héich Mauer, gëtt 
mir näischt dir näischt zu enger Plaz ëmgebaut. De Koschter versteet och 
net, dass d’Stad Lëtzebuerg mat deem Ofrappen d’accord soll sin, well 
doduerch verléiert se dach ee Mëttel, fir de Verkéier aus dem Gronn eraus-
zehalen, well Verkéiersschëlter eleng gin dofir net duer. A firwat muss 
di Mauer ebemol eweg? Well et duerch di Mauer zevill däischter wär an 
de Kënschtleratelieren am ale Criminel. Wéini gesin di Verantwortlech 
am Kultur(?)ministär an, dass wann et an engem ale Gebei schwireg ass, 
bestëmmten Aktivitéiten auszeüben, dat net d’Schold vum Gebei ass, mä 
well si deem ale Gebei falsch Funktiounen zougeschouschtert hun?

m.p.

